
Resensies / Reviews 

VOS, CAS J.A. 2005. Theopoetry of the Psalms.  
Pretoria: Pretoria Boekhuis. 423 p. Price: R180,00. ISBN: 1 86919 098 X. 

Resensent: H.F. van Rooy 
 (Skool vir Bybelwetenskappe en Bybeltale 
 Potchefstroomkampus, Noordwes-Universiteit) 

Cas Vos se boek oor die Psalms bring verskeie fasette van die werk 
waarmee hy die afgelope jare besig was, na vore. Hy het reeds 
verskeie werke in Praktiese Teologie gepubliseer en was ten nouste 
betrokke by die 2001-omdigting van die Psalms. Hierdie nuwe werk 
kombineer hierdie twee belangstellings op ’n treffende wyse. Die 
term Theopoetry het hy by Amos Niven Wilder gekry. Die term wil in 
die besonder die kunstige faset in die interpretasie van die Bybel 
beklemtoon. In sy benadering wil hy sowel die digterlike as die 
gebedskarakter van die psalms tot hulle reg laat kom. In hierdie 
proses moet aandag gegee word aan die historiese, literêre en 
reseptiewe aspekte van die verskillende psalms.  

In die bestudering van die psalms moet aandag gegee word aan 
hulle struktuur, tekstuur en wat Vos noem, die postuur van ’n psalm. 
Die struktuur van ’n psalm hou verband met die verskillende soorte 
psalms, soos klaagliedere en lofliedere, wat elk ’n eie struktuur het. 
Die tekstuur hou verband met die poëtiese tegnieke wat ’n psalm 
saambind. Die postuur hou verband met die boodskap van ’n psalm, 
wat van belang is vir die skryf van ’n preek oor ’n psalm. 

In die eerste deel van die boek handel Vos oor die Psalms as ’n 
boek wat met die lewe van die gelowige te doen het. Daarna handel 
hy in die tweede deel oor die Psalms as ’n bundel poësie. Hierin gee 
hy aandag aan verskillende benaderings in die bestudering van die 
Psalms, probleme wat mense met psalms soos die wraakpsalms 
het, die samestelling van die Psalmbundel en die opskrifte van die 
Psalms. Laasgenoemde is waarskynlik die deel waarvan hy die 
minste weet, soos blyk daaruit dat hy nie besef het dat die opskrifte 

van die Psalms in die Pesjitta geensins verband hou met die 
opskrifte in die Hebreeuse of Griekse teks van die Psalms nie. 
Hierdie deel dien as die agtergrond en teoretiese begronding vir sy 
bestudering van ’n aantal Psalms in die derde deel. Die derde deel 
van die boek is baie goed en bied ’n goeie riglyn, nie net vir die 
interpretasie van die Psalms nie, maar ook vir ’n manier om ’n brug 
na vandag te slaan. In sy interpretasie van Psalm 2 plaas Vos die 
Psalm baie goed in sy oorspronklike konteks en gee ook aandag 
aan die resepsie van die Psalm, sonder om in die gevaar te verval 
om te vinnig na ’n messiaanse interpretasie in die lig van die Nuwe 
Testament te spring. By Psalm 137 aanvaar hy nie die kritiek wat 
dikwels op die Psalm uitgespreek word weens die oordeel wat oor 
Edom en Babel afgebid word nie, maar hy plaas die Psalm binne die 
konteks van die eer van God, sodat hy ’n positiewe boodskap uit die 
Psalm kry. Vos se interpretasie van die verskillende psalms getuig 
van ’n goeie kennis van die literatuur en van ’n eie insig in veral die 
emotiewe aspek van die psalms. Die besondere aandag aan die 
genre van die verskillende psalms is ook van groot waarde. 

In die vierde deel gee Vos besondere aandag aan prediking uit die 
psalms, waar hy op verantwoorde wyse beweeg van die 
oorspronklike psalm in sy oorspronklike konteks na die hoorders van 
vandag. In die laaste deel word aandag gegee aan die rol wat 
psalms in die liturgie kan speel. Daaronder neem die sing van 
psalms ’n besondere plek in, maar Vos toon ook oortuigend aan hoe 
psalms sinvol op verskillende plekke in die liturgie gebruik kan word. 

Die boek getuig van besondere insig en diepgaande studie oor ’n 
lang periode. Dit kan van harte aanbeveel word vir predikante, veral 
met die oog op prediking oor die psalms. Theopoetry of the Psalms 
sal egter ook van groot waarde wees vir Bybelstudie deur die 
gewone leser van die Bybel. Die taal is nie oordrewe tegnies nie, 
sodat die boek gemaklik lees. 

 

796 In die Skriflig 39(4) 2005:795-804 



Resensies/Reviews 

SMIT, DIRKIE. 2005. Stukkies van die hemel op aarde: om God in die 
alledaagse te sien. Wellington: Lux Verbi.BM. 407 p. Prys: R109,95. 

ISBN: 0 7963 0316 9. 

Resensent: P.P. Kruger  
 Gereformeerde Kerk Meyerspark 

’n Paar jaar gelede skryf Dirkie Smit in ’n reformatoriese 
versamelbundel ’n interessante opstel oor die vraag: “Kan ons nog 
gereformeerd wees?” Hy toon aan dat daar gedurende die afgelope 
dekade – onder andere, deur die ingrypende transformasie van ons 
samelewing – ’n groot onsekerheid oor die beantwoording van 
hierdie vraag in Suid-Afrika ontstaan het. In die gesekulariseerde 
milieu waarin ons tans leef, kristalliseer hierdie soort onsekerheid 
opvallend uit in ’n dramatiese afname van belangstelling in 
Afrikaanse teologiese publikasies. Paradoksaal genoeg, volgens 
Smit, lyk dit of die mark, spesifiek vir populêre geestelike lektuur ’n 
merkwaardige opbloei vertoon! Tog is dit betreurenswaardig dat ’n 
“ingeligte Christelike (insluitend ’n gereformeerde) stem in die 
openbare debatte oor die siel van ons nasie totaal afwesig is.” 

Dit kom voor asof Stukkies van die hemel op aarde enigsins in 
hierdie leemte wil voorsien. Dat die inhoud van hierdie boek van 
ingeligtheid getuig, ly geen twyfel nie Dit poog duidelik om die 
Christelike boodskap op ’n ander manier as die sogenaamde “pienk 
boekies” wat vandag so populêr is, te vertolk. Duidelik is dit ’n 
poging om die oppervlakkigheid van baie van hierdie soort boekies 
te deurbreek. Oppervlakkigheid in die Christelike spiritualiteit en 
denke van ons tyd is inderdaad ’n siekte wat kragtig bestry moet 
word! Die bekende Nederlandse teoloog, Bram van de Beek, gaan 
selfs sover om oppervlakkigheid ’n kwaad te noem wat “sterker as al 
die ander aspekte van kwaad” in ons tydsgewrig uitkom. Die 
publikasie onder bespreking bewys egter dat nie-oppervlakkigheid 
alles behalwe moeilik, ondeursigtig en onleesbaar hoef te impliseer. 
Die stukkies in hierdie boek was as bydraes tot ’n gereelde rubriek 
in Die Burger oorspronklik juis vir ’n wye leserspubliek bedoel. Die 
skrywer het die leesstukkies egter nou tot ’n nog leesbaarder en 
bruikbaarder geheel omgewerk. 

Die oorspronklike koerantstukkies is onder bepaalde tema’s 
gegroepeer en volgens die maande van die jaar gerangskik. Die feit 
dat daar nie vir elke dag van die jaar ’n stukkie beskikbaar gemaak 
is nie, mag moontlik as ’n nadeel gesien word – ten minste deur 
iemand wat aan die baie geestelike “dagboeke” van ons tyd 

gewoond geraak het. Dit kan egter ook juis as ’n voordeel gesien 
word. ’n Paragraaf uit die groot kerkvader, Augustinus, se 
Belydenisse kan ’n mens moontlik help om hierdie “voordeel” raak te 
sien. Augustinus bid êrens dat God hom ’n juiste begrip van die 
Heilige Skrif sal gee. Onder andere smeek hy dan dat God, uit al die 
vlietende oomblikke van die lewe, tyd vir bepeinsing van 
verborgenhede uit die Skrif sal gee. “Immers,” bid hy, “U het nie 
gewil dat soveel bladsye met duistere geheimenisse tevergeefs 
geskryf is nie, maar die bosse het tog ook hulle bokke wat hulle 
daarin terugtrek en uitrus, daar ronddwaal en weiveld vind, gaan lê 
en herkou” (kursivering bygevoeg). Dit is asof die skrywer van 
hierdie boek, ook soos Augustinus se bokkies in die bosse van die 
Skrif, plekke gevind het om uit te rus, te peins en te herkou. Daartoe 
word die lesers ook gestimuleer. ’n Mens kan gerus maar meer as 
een dag herkou aan die geestelike weiding én wyding wat die 
skrywer in elke stukkie bied! Die gebede wat by die gedeeltes van 
elke maand gevoeg is, ontroer ’n mens en dring jou tot intense 
saambid. 
Die openbare stem wat die skrywer in hierdie boek laat hoor, wil ook 
bewustelik ’n gereformeerde stem wees. Met dankbaarheid kan 
vermeld word dat ons juis met só ’n stem vrymoedigheid kan hê om 
die vraag of ons vandag nog gereformeerd kan wees, bevestigend 
te beantwoord. Hierdie tipiese aksent kom natuurlik nie in elke 
stukkie ewe duidelik uit nie. Al die stukke word egter onmiskenbaar 
deur ’n diep-gereformeerde spiritualiteit gedra en deurdrenk. Dit is ’n 
gereformeerdheid van die beste soort – dié soort wat Dirkie Smit 
voorheen ook in W.D. Jonker herken en as “katoliek” beskryf het. 
Bewonderenswaardig is die skrywer se poging om, sover moontlik, 
“saam met al die gelowiges” die oneindige dimensies van die liefde 
van Christus, wat die kennis oortref, te ken (Efes. 3). Die invloedryke 
Rooms-Katolieke teoloog, Karl Rahner, se denke oor “transendensie 
in die alledaagse” resoneer ongetwyfeld in hierdie bundel met sy 
ondertitel: “om God in die alledaagse te ken”. Talle ander denkers is 
egter ook selfstandig en eksistensieel verwerk: Augustinus, Luther, 
Calvyn, Bonhoeffer en andere. Hierdie bundel geestelike essays laat 
die leser deel in ’n verbluffende, maar terselftertyd verrykende, 
belesenheid. 
Stukkies van die hemel op aarde word van harte aanbeveel vir 
elkeen wat stof tot dieper geestelike nadenke, bepeinsing en gebed 
soek. 

MEYER, O., NELL, I. & VOSLOO, R. 2005.  
God se antwoord ... is ’n vraag: oor God, lyding en die lewe in die lig 
van die boek Job. Wellington: Lux Verbi.BM. 128 p. Prys: R79,95. ISBN: 

0 79630 300 2. 

Resensent: Wim Vergeer  
 (Gereformeerde Kerk Potchefstroom-Oos) 

By die resensie van ’n boek oor Job, is dit seker nie onvanpas om 
spreuke uit Prediker as interteks te gebruik nie. Sowel Job as 
Prediker maak immers deel uit van die Ou-Testamentiese wysheids-
literatuur.  

Maar, hoe bruikbaar is Prediker 10:1 (Dooie vlieë laat die salf van 
die apteker stink en bederwe [OAV]) vir die resensering van God se 
antwoord … is ’n vraag? Op die oog af, nie baie bruikbaar nie. Die 
negatiewe trant van hierdie spreuk laat glad nie reg geskied aan die 
gehalte van die aptekers waarvan hier sprake is nie. Al drie die 
skrywers van God se antwoord … is ’n vraag, is immers predikante 
met verdere kwalifikasies in die teologie. Al drie het mooi (en selfs 
bekroonde) publikasies op die kerfstok. In ’n sekere sin 
verteenwoordig hulle die room van ’n opkomende geslag skrywers 
van populêre teologiese werke in die NG Kerk.  

Prediker 10:1 as interteks help ook nie juis om die noodsaak van die 
salf wat aangemaak word, te beklemtoon nie. Soos die publikasie 
self meld, is daar min boeke in Afrikaans oor Job en leef ons in ’n 
tyd van baie onbeantwoorde vrae. Inderdaad! Hoe nodig is 
publikasies vandag wat lesers kan verseker dat die vrae van elke 
Job op aarde gehoor word deur die God wat omgee! (agterblad) 
Ons leef in ’n verwonde en wonderende samelewing. Bybelsalf is 
dringend nodig! 

Die skrywers gebruik met groot vaardigheid ’n verstommende 
hoeveelheid bestanddele om hulle salf te meng. Naas die teks van 
Job, klink in hierdie werkie onder andere die stemme van Ellen van 
der Wolde, Robert Gordis, K.H. Miskote, Bruce Birch, Multatuli, 
Dostojefwski, Elie Wiesel, Samuel Terrien, Friedrich Nietzsche, 
Nicolas Wolterstorff, Svi Kolitz, Dag Hammarskjöld, Søren 
Kierkegaard, Emmanuel Levinas, Helmut Thielicke, Elizabeth 
Moberley en Rabbi Abraham Heschel. Die verskillende “vensters” 
waardeur die skrywers na die teks van Job kyk, is voorwaar 
kosmopolities en multi-religieus: ’n Hasidiese verhaal, Bedoeïene 
storie, Litause wysheid, die Joodse Talmoed en ’n Keniaanse gebed 
moet almal lig op Job werp. Selfs tekste van T.T. Cloete, Sheila 

Cussons, Koos du Plessis en Bruce Springsteen(!) word as 
intertekste gebruik om Job vir die huidige leefwêreld te aktualiseer. 
(Dis dié wat hierdie resensent ook maar van ’n interteks in die 
resensie van hierdie publikasie gebruik maak. Ten minste is dit ’n 
Bybelteks!) 

Wat ons (in die idioom van Prediker 10 vers 1) by die vlieë bring. Is 
daar ’n vlieg/vlieë in hierdie salf? Miskien tog wel. 

Juis die skrywers se gebruik van ’n magdom intertekste (waarvan 
baie uit nie-Christelike tradisies), laat die skaarste aan dialoog met 
ander Skrifgedeeltes soos ’n seer vinger uitstaan. Daar word 
grootliks by die teks van die res van die Bybel verbygegaan. Net drie 
verwysings na ander Skrifgedeeltes kon opgespoor word. Geen 
noemenswaardige eksegese van hierdie tekste of debat tussen die 
teks van Job en hierdie tekste vind egter plaas nie. Die skrywers bly 
dus in gebreke om die plek van Job in die openbarings- en 
heilsgeskiedenis te beredeneer. ’n Enkele verwysing na Christus (p. 
112), waarin die verband tussen Job se vrae en die waarom-vraag 
van Christus bely word, het meriete, maar word werklik te kursories 
behandel om die enorme troos van die Christusvervulling te ontgin. 
Is Christus dan nie die aktiewe bestanddeel in die salf wat lydende 
en worstelende gelowiges nodig het nie? Het die aptekers in hierdie 
geval daarin geslaag om salf te meng (troos te ontgin) wat werk?   

Bogenoemde stel ook ander ernstige vrae aan die orde. Gaan die 
skrywers nog wel uit van die ou beproefde hermeneutiese beginsel 
vir Gereformeerde Skrifverklaring: Sacra Scriptura sui ipsius 
interpres (die Heilige Skrif verklaar homself)? ’n Mens wonder ook 
wat die skrywers se standpunt oor die eenheid en inspirasie van die 
Skrif is. 

As voorbeeld kan die skrywers se verduideliking dat Job waarskynlik 
dramatiese fiksie of teater is (p. 27), geneem word. Op sigself hoef 
hierdie opmerking nie die ontginning van salf (troos) uit Job te hinder 
nie. As die Heilige Gees (die Trooster) poësie kan inspireer, dan 
sekerlik ook teater! Maar, wanneer hierdie verduideliking uitloop op 
’n stelling soos: Dit is belangrik om te verstaan dat dié “Satan” (in 
Job) nie dieselfde Satan is van wie ons in die Evangelies lees nie” 
(p. 28), het ’n mens vrae: 

• Wat beteken hierdie opmerking? Hoe help dit lesers om Job beter 
te verstaan? Hoe troos dit die leser wat aanslae van Satan 
beleef? Hoe antwoord dit sy/haar vrae? 

• As die Satan van Job nie dieselfde is as die Satan van die 
Evangelies nie, hoe weet die lesers dat die God van Job 
dieselfde is as die God van die Evangelies? 

• Is die Satan van Job dan nie verslaan nie? 
• Is dit nie belangrik vir lesers om te weet dat die aanklaer van die 

gelowiges, deur wat Christus aan die kruis gedoen het, verslaan 
en uit die hemel gegooi is nie (Op. 12:10)? 

Dit skyn dus of die skrywers se voorkeur vir intertekste ten koste van 
die teks van die res van die Bybel nie onskuldig is nie en 
verreikende gevolge het vir die bruikbaarheid van die salf wat hulle 
gemeng het. 

Miskien is dít wat hierbo genoem word in die oë van sommige lesers 
net muggies en nie vlieë nie. En, ja, om muggies uit te sif, is darem 
ook nie heeltemal ’n Christelike deug nie (Matt 23:24). Tog, met 
permissie gesê: “Iets ruik nie lekker nie”. Die tweede deel van die 
gebruikte interteks (Pred. 10:1) sê: ’n Bietjie dwaasheid weeg 
swaarder as wysheid. Dat daar nogal wysheid te vinde is in God se 
antwoord … is ’n vraag, sal nie betwyfel word nie. Maar daar is ’n 
“klankie”. En vir my bederf dit die boek (’n bietjie). 

LANDMAN, CHRISTINA. 2005. Platgeslaan, opgestaan: verhale van 
hoe mense deur God se genade kon opstaan.  

Wellington: Lux Verbi.BM. 256 p. Prys: R99,95. ISBN: 0 79630 260 X. 

Resensent: Jaco Putter 
   (NG Kerk Humansdorp-Oos) 

Hierdie werk bevat 57 lewensverhale wat die leser ondersteun in die 
ontdekking dat opstaan uit moeilike situasies wel moontlik is. Die 
outeur kies as vertrekpunt Efesiërs 1:16-20 wat handel oor die 
opstandingskrag van God wat in elkeen wat glo, werksaam is. Die 
werk vertel verhale van mense wat flenters geslaan is deur die lewe, 
maar wat weer opstaan en heel word. Opstaan is ’n gegewe, maar 
dit is nie altyd maklik nie. Met verhale oor verskeie temas neem die 
outeur die leser mee om deel te word van verhale waar oplossings 
en unieke uitkomste moontlik is.  

Platgeslaan, opgestaan ... is in eenvoudige, maar treffende styl 
geskryf. Die leser kan maklik die verhale volg en dit is nie teoreties 
swaar gelaai nie. Daar kan maklik met karakters in die boek 
geassosieer word – dit gee aanleiding tot nadenke van ’n eie 
noodverhaal en soeke na unieke uitkomste. Die leser word verder 
uitgedaag om kreatief na te dink oor die lewe en veral oor 
lewenskeuses in moeilike omstandighede. Die saamdink-afdeling by 
elke verhaal is soms té kripties en soms word daar té sterk op die 
berader gefokus as dié een wat interpreteer en oplossings aanbied 
deur middel van interpretasies. In die boek is daar spanning aan die 
een kant tussen die outeur se keuse om Efesiërs 1:16-20 as 
vertrekpunt te neem, en die aanbieding van die insette van die 
berader aan die ander kant. Die rol van die berader staan in 
sommige gevalle sterk op die voorgrond en té min word gemaak van 
die mense se interpretasies van God se kragtige werking. Die vraag 
ontstaan by die leser of hierdie nie maar net nóg ’n populêre werk is 
wat te make het met die versoeking om te glo in Utopia-oplossings 
nie. Tog is dit noodsaaklik om te beklemtoon dat mense in nood 
uitgedaag word om oor hierdie twee aspekte ten diepste na te dink: 
wat beteken die woorde in Efesiërs enersyds persoonlik vir die leser 
wat in Christus glo as die Verlosser en andersyds vir mense wat nie 
in Christus as Verlosser glo nie? 

Omdat die verhale ’n diversiteit van gevalle en persone insluit, sal 
hierdie boek van waarde wees vir verskeie lesers wat soek na 
leesstof oor menslike insigte in tye van nood. Die diversiteit van 
verhale verteenwoordig baie vorme van ellende soos hartseer, pyn, 
trauma, eensaamheid, siekte en verwerping onder andere. Die boek 
nooi lesers wat iets hiervan in hulle eie lewe ervaar het of steeds 
ervaar, om te begin dink in terme daarvan om uit hulle eie situasie 
op te staan – nie noodwendig omdat die mens oor ’n ingebore krag 
of energie beskik wat dit kan bewerk nie, maar omdat hierdie krag 
van God af kom. Lesers wat soek na antwoorde op ingewikkelde 
lewensprobleme sal iewers in hierdie boek raakpunte kry wat ’n 
ervaring van meegevoel wakker maak. Lesers wat soek na Bybelse 
antwoorde op lewensvrae, sal teleurgesteld wees, omdat hierdie 
aspek ontbreek. 

Lesers sal gou agterkom dat die berader in die boek sterk leun op 
narratiewe terapie en juis daarom is die boek in die vorm van stories 
aangebied. In die verskeie lewensverhale word mense uitgedaag 
om te begin dink in terme van ’n nuwe taal en of unieke uitkomste, 
wat eie aan die narratiewe terapie is. 

Al skryf die outeur in die begin van die boek dat oplossings nie 
maklik is nie en ook dat dit nie maklik is om op te staan uit moeilike 
lewensomstandighede nie, kry die leser tog die gevoel dat hier té 
maklik en té kripties met sake omgegaan word. Miskien is die 
opsomming op die agterblad dus akkuraat wanneer verwys word na 
Platgeslaan, opgestaan ... as ’n “selfdoen-boek vir platgeslaandes”. 

MASHAU, T.D. 2005. Love, courtship and marriage: Biblical 
solutions to problems confronting the African youths in the 21st 

century. Potchefstroom: Potchefstroom Theological Publications. 
85 p. Price: R83,00. ISBN: 0-620-34354-0. 

Reviewer:  Maake J. Masango  
 (University of Pretoria) 

The author approaches the above topic from a conservative view 
and his analysis of the mentioned issue sheds fresh light on the 
approach applied by liberal theologians. Mashau obviously has a 
passion for the well-being of young people, and thus reflects in 
earnest on the pandemic of Aids and the ways it will affect young 
people. The author’s arguments are based on the Biblical concept of 
morality; he thus advocates a return to the principles of abstinence 
and appeals to boys who are not willing to take “no” as an answer, 
to rethink their responsibility and attitude. In this regard he thus 
stresses that sexual relationships outside wedlock do not 
demonstrate “the right attitude”; God’s moral instructions should be 
adhered to under all circumstances and in all kinds of relationships. 
The author also links his arguments to the Lord’s Prayer: “God’s will 
be done in all instances” (Matt. 6:10) – thus suggesting that if you 
violate someone who says “no” you are already out of step with the 
will of God. Young people should ask God’s guidance in their 
relationships. 

Given the situation in which young people live today, the issue 
discussed in the book is timely and directed at a comtemporary 
readership of young people as it deals with issues of sex, love, 
relationships, marriage, etcetera.  

As Africans we face multifaceted problems in the different countries 
of our continent. Some ethnic groups have for instance suffered 
from genocide, others from poverty, unemployment, HIV/Aids, rape, 

etcetera. In South Africa, the issue of women being raped has 
reached terrifying proportions! The above problems cause concern 
to the author. He thus is worried about the future of the next 
generation as the pandemic of Aids has the potential of wiping out 
an upcoming generation. The author also confronts parents and 
asks whether parents realise the full extent of the difficulties young 
people have to endure. He challenges parents by urging them to 
unite with young people in fighting these problems. He suggests that 
we teach them basic Christian patterns of behaviour. 

In essence this book challenges parents to start talking to young 
people about sexual issues. His advice is that we should not fold our 
arms in ignorance while young people are dying. This book is a 
hands-on, and skill-training manual aiming to help both parents and 
young people. We as Christians should create new patterns of 
Christian morality, underpinned by a sound Biblical way of life.  

A minor problem I experienced is one instance where the author 
comments on the situation and future prospects of women who had 
children out of wedlock (p. 34). When answering a question asked 
by a women who had a child born out of wedlock and who wondered 
what chance she would have of getting married, the author in reply 
highlights only the woman’s rejection by her partner. He affirms that 
such a woman stands a chance, but humanly and honestly 
speaking, only a very slim chance. He then continues by saying that 
it is a dream of every young person to drive a new car of his or her 
dreams; second hands are in final instance second best if one 
cannot get what one wants. Getting married to a virgin is the ideal, 
but one can, however, marry whomever God wants one to marry. 

The main problem I experience with an answer like the above-
mentioned is that it does not address the responsibility of the other 
partner in a relationship. The following question should also be 
asked: Who checks the virginity of young boys? This question 
troubled me to the extent that I simply had to ask another question: 
When does a person loose the image and likeness of God? I am, 
however, aware that the author in final instance shares the view that 
there is nothing wrong in marrying someone who has had a child out 
of wedlock, or even marrying a divorcee. 

This book offers thought-provoking reading matter. The reader will 
definitely realise that this book is worth placing in the hands of 
young people, or even youth clubs.  

